
Útdráttur 
Lífsgæði spila stóran þátt í hamingju fólks. Aukning ferðamanna á lítil svæði getur ýmist 
dregið úr eða aukið lífsgæði heimamanna. Í þessari ritgerð er skoðað hvernig ferðamennska 
hefur áhrif á lífsgæði heimamanna á Hjalteyri. Í fræðilega hluta ritgerðarinnar er fjallað um 
hver áhrif ferðamennsku getur verið, efnahagsleg, menningarleg, umhverfisleg og félagsleg. 
Eftir það er fjallað um hvernig ferðamennskan hefur áhrif á heimamenn, hvað felst í 
lífsgæðum og hvernig aukning ferðamanna hefur áhrif á þau. Einnig er farið yfir fjögur stig 
áreitakvarða Doxey. Framkvæmd var eigindleg rannsókn þar sem tekin voru viðtöl við fjóra 
einstaklinga sem hafa búið á Hjalteyri í 10 ár eða fleiri. Niðurstöður rannsóknarinnar eru 
byggðar á viðtölum rannsóknarinnar þar sem viðmælendur fjalla um upplifun og reynslu 
sína. Í ljós kom að aukning ferðamanna hefur bæði jákvæð og neikvæð áhrif á lífsgæði 
heimamanna á svæðinu. Mismunandi var hvernig upplifun viðmælenda var háttað. Engar 
vísbendingar voru um að það væru tengsl á milli þess hvort að viðmælendur væru jákvæðari 
eftir því hvort þeir gætu mögulega hagnast á ferðamennskunni eða ekki. Heimamenn geta 
nýtt sér þjónustu sem hefur verið byggt upp í kjölfar ferðaþjónustunnar og meira mannlíf 
hefur kviknað á staðnum ásamt uppbyggingu. Það kom þó einnig fram að það þarf að halda 
góðu skipulagi og hlusta meira á heimamenn þegar ferðaþjónustan á Hjalteyri er skipulögð.  

Abstract 
Quality of life can have effects on people happiness. Increasing tourism in small areas can 
either reduce or increase the quality of life of local residents. This essay examines how 
tourism can affect quality of life of resident in Hjalteyri. The theoretical part of the research 
deals with the impact of tourism, economic, cultural, environmental and social. After that it 
is about how tourism affects local residents, what quality of life involve and how the increase 
in tourism affects it. Lastly, reviser four stages of Doxey´s irridex model. There was 
demonstrated a qualitative study involving interviews with four residents that have lived in 
Hjalteyri for 10 years or more. The results of this research are based on the interviews, where 
the interviewers describe their experience. The research found out that the increase of 
tourists has both a positive and a negative impact on the quality of life of local residents. 
Each interviewer had a different experience. There was no connection between whether the 
interviewers were more positive if they could potentially benefit from the tourism or not. 
The local residents can take advantage of the service that have been build up follow to the 
tourism. There is also more people around and disposition to make construction and 
rebuilding’s. It´s very important to keep good organization and listen to the local residents 
when making decision about the tourism in Hjalteyri.  

1   Inngangur 
Fámenn samfélög út á landi sem verða snögglega vinsælir ferðamannastaðir geta orðið fyrir 
áhrifum af ferðamannastraumnum. Hjalteyri er lítið smáþorp þar sem áður fyrr var lítið um 
að vera. Íbúafjöldinn á Eyrinni er ekki hár en á síðastliðnum árum hefur ferðamönnum 
fjölgað á Hjalteyri með þeim afleiðingum að mannlíf hefur aukist. Daglega koma ferðamenn 
niður á Eyrina, bæði Íslendingar og útlendingar. Reynsla annars staðar frá sýnir að þegar 
staður, sem þessi, verður að vinsælum ferðamannastað, þá verði hann um leið fyrir 
breytingum af völdum ferðamennskunnar (Kim, Uysal & Sirgy, 2013). Hjalteyri er engin 
undantekning hvað það varðar. Í kjölfar vaxandi ferðamennsku hefur talsverð uppbygging 
átt sér stað í bænum með m.a. uppbyggingu innviða og þjónustu í tengslum við 
ferðaþjónustu. Þessar breytingar sem hafa átt sér stað á Hjalteyri  geta haft áhrif á upplifun 
og lífsgæði heimamanna.   

1.1  Markmið og rannsóknarspurning 
Markmið rannsóknarinnar er að leita skilnings á því hvernig heimamenn upplifa aukna 
ferðamennsku á Hjalteyri, þá sérstaklega með tilliti til lífsgæða þeirra. Leitað verður svara 
við rannsóknarspurningunni: 
 

•   Hvernig hefur vaxandi ferðamennska haft áhrif á lífsgæði heimamanna á Hjalteyri?   
 

Til þess að svara þessari spurningu var gerð viðtalsrannsókn þar sem rætt var við fjóra 
heimamenn á Hjalteyri. Þau höfðu öll búið á Hjalteyri til lengri tíma og gátu því gert skýra 
grein fyrir reynslu sinni síðustu ár.  

1.2  Bakgrunnur rannsóknar 
Ferðamönnum hefur fjölgað gríðarlega til landsins síðastliðin ár. Árið 2017 voru 2.2 
milljónir ferðamanna sem komu til Íslands (Ferðamálastofa, á.á.a). Aukning hefur verið ár 
frá ári en árið 2011 varð stökk í aukningu ferðamanna og hefur fjöldi þeirra aukist enn fremur 
með árunum (Ferðamálastofa, á.á.b).  
 
Árið 2010 komu flestir ferðamenn yfir sumartímann, en árið 2017 var skiptingin orðin mun 
jafnari og þegar þetta er skrifað er því spáð að árið 2018 verði ferðamenn flestir yfir 
vetrartímann (Ferðamálastofa, 2017). Markvisst hefur verið reynt að dreifa ferðamönnum 
yfir árið með því að auglýsa vetrarferðamennsku á landinu. Litlir staðir út á landi sem áður 
voru fáfarnir eru nú að verða vinsælli meðal ferðamanna sem ferðast um á Íslandi. Sú þróun 
er samspil fjölgunar ferðamanna og því átaki sem hefur verið í gangi að dreifa ferðamönnum 
um landið.  

Áhugi rannsakanda á viðfangsefninu kviknaði út frá tengslum við staðinn, en fjölskylda 
viðkomandi hefur átt sumarhús á Hjalteyri í langan tíma og hefur rannsakandi því eytt 
miklum tíma á svæðinu. Það sem dró rannsakanda sérstaklega að efninu voru þær breytingar 
sem hafa átt sér stað á Hjalteyri og hann hefur fengið að fylgjast með á síðastliðnum árum 
og hvernig aukning ferðamanna hefur haft þar mikil áhrif á. Litlar sem engar rannsóknir hafa 
verið gerðar á svæðinu og þ.a.l. þótti sérlega áhugavert að beina sjónum að því hvort, og þá 
hvernig, aukning ferðamanna hafi aukið eða skert lífsgæði heimamanna á Hjalteyri.  

1.3  Uppbygging ritgerðar 
Ritgerðinni er skipt upp í nokkra kafla. Að inngangi loknum tekur við fræðileg umfjöllun og 
rannsóknir á sviðinu. Í fyrstu verður skoðað hver áhrif ferðamennsku eru, efnahagsleg, 
umhverfisleg, félagsleg og menningarleg. Þar á eftir verður skoðað hver áhrif ferðamennsku 
er á heimamenn, með tilliti til lífsgæða og hvernig hægt er að nota áreitakvarða Doxey til 
þess að flokka heimamenn eftir ákveðnum stigum. Í þriðja kafla ritgerðarinnar verður fjallað 
um Hjalteyri og sögu staðarins. Fjórði kafli innheldur umfjöllun um aðferðarfræði 
rannsóknarinnar, þar með talið gagnaöflun, kynningu á viðmælendum og loks greiningu og 
úrvinnslu gagna. Í fimmta kafla verða niðurstöður settar fram en hann skiptist í fimm hluta 
með nokkrum undirköflum. Í fyrsta hlutanum er gefin mynd af afþreyingu á staðnum, í 
öðrum hluta er umfjöllun um ferðamenn. Í þriðja hluta er farið yfir gistingu á staðnum. Í 
fjórða hluta er fjallað um ákvarðanir og skipulagsmál. Í fimmta hlutanum verður 
íbúasamsetningin tekin fyrir. Í sjötta og síðasta hlutanum verða viðmælendur flokkaðir út frá 
áreitakvarða Doxey. Í sjötta kafla verður farið í umræður þar sem fræðilegur bakgrunnur 
verður tengdur saman við niðurstöður rannsóknarinnar. Þar koma einnig fram vangaveltur 
rannsakanda eins og hvaða niðurstöður rannsakandi taldi í upphafi að kæmu í ljós og 
hugmynd af nýrri rannsókn. Að lokum verður rannsóknin dregin saman í nokkur lokaorð.  

2   Fræðileg nálgun á viðfangsefnið 
Hér að neðan verður fyrst farið yfir hvaða áhrif ferðamennska getur haft á samfélög, þ.e. 
hvaða efnahagslegu, félagslegu, umhverfislegu og menningarlegu áhrif hún getur haft. Í 
seinni hlutanum verður farið yfir áhrif hennar á heimamenn, hvað felst í lífsgæðum og 
hvernig aukning ferðamanna á staði getur annað hvort dregið úr eða aukið lífsgæði 
heimamanna. Einnig verður farið í áreitakvarða Doxey og hvernig staðurinn breytist á hverju 
stigi fyrir sig sem og upplifun heimamanna.   

2.1  Áhrif ferðamennsku  
Ferðamennskan getur haft áhrif á samfélög á marga mismunandi vegu en þrír meginþættirnir 
eru: efnahagsleg, félagsleg og menningarleg áhrif (Mathieson & Wall, 1982). Hún á 
jafnframt að geta ýtt undir atvinnumöguleika, náttúru- og menningarvarðveislu ásamt 
skatttekjum (Andereck, Valentine, Knopf & Vogt, 2005). Hér að neðan verður farið í þau 
efnahagslegu, félagslegu, umhverfislegu og menningarlegu áhrif sem ferðamennskan hefur 
á samfélög, bæði jákvæð og neikvæð.  
 
Ferðamennska getur aukið efnahagslegan ávinning samfélaga til dæmis með atvinnu, 
sköttum eða beinum tekjum til samfélagsins. Hún getur einnig aukið fjárfestingu og 
atvinnurekstur á staðnum. Neikvæð efnahagsleg áhrif er að framfærslukostnaður 
heimamanna getur hækkað til muna, ásamt því að verð á þjónustu hækkar (Liu & Var, 1986). 
Rannsóknir hafa leitt í ljós að þeir sem hagnast á ferðaþjónustunni líkar hún betur en þeir 
sem hagnast ekki á henni (Kim, Usyal, Sirgy, 2013). Mikilvægt getur reynst að skoða 
ferðaþjónustuna út frá heimamanninum til þess að ná sem bestum árangri og viðhalda 
sjálfbærri þróun. Ef heimamenn eru ánægðir með ferðaþjónustu á staðnum er líklegra að hún 
viðhaldist og gangi vel yfir lengri tíma. Með afskiptum heimamanna að skipulagi og 
starfsemi ferðaþjónustunnar er líklegra að þeir sjái ferðaþjónustuna sem tækifæri en ekki ógn 
(Deery, Jago & Fredline, 2011; Andereck o.fl., 2005).  
 
Samkvæmt Dogan (1989) hefur ferðamennska félagsleg áhrif á ferðamannastað sem felst í 
því að einkenni íbúa geta breyst eins og daglegar venjur, félagslíf og gildi. Einnig geta komið 
upp átök á milli íbúa og ferðamanna (Yu, Cole & Chancellor, 2016). Aftur á móti getur 
ferðamennskan ýtt undir það að lítil samfélög byggi upp fjölbreytta skemmtun, afþreyingu, 
viðburði og menningarstarfsemi sem heimamenn geta notið góðs af (Dogan, 1989; Liu & 
Var, 1986).  
 
Ferðaþjónustan getur haft umhverfisleg áhrif á samfélög enda getur hún hjálpað 
heimamönnum að opna augun fyrir nauðsyn þess að varðveita umhverfið með viðhaldi 
innviða. Hún getur einnig ýtt undir varðveislu dýralífs og áhuga fólks á að koma í veg fyrir 
mengun. Neikvæð áhrif ferðaþjónustunnar á umhverfið er til að mynda mengun, eyðing 
dýralífs og eyðing náttúruauðlinda með ágangi ferðamanna (Kim o.fl., 2013). Samkvæmt 
Doggart & Doggart (1996) er einnig hætta á því að heimamenn leggi mesta áherslu á að 

mæta þörfum ferðamannsins og gleymi að taka tillit til umhverfisins. Umferð um svæðið 
getur einnig orðið mikil og þannig haft áhrif á lífsgæði heimamanna sem upplifa plássleysi 
í kjölfarið, m.a. vegna erfiðleika við að finna bílastæði í heimabyggð. Einnig getur þjónusta 
á svæðinu orðið dýrari en áður fyrr (Ap & Crompton, 1993).   
 
Menningarleg áhrif ferðamannastaða er að hún getur ýtt undir að heimamenn séu meðvitaðir 
um arfleifð og menningu samfélagsins og eru líklegri til þess að viðhalda menningarlegum 
stöðum með umbótum (Yu o.fl., 2016).  

2.2  Áhrif á heimamenn  
Rannsóknir sem snúa að því að skoða hvaða áhrif ferðamennska getur haft á heimamenn 
hafa verið vinsælar síðustu áratugi. Kaflinn hér að ofan um áhrif ferðamennsku spilar einnig 
stóran þátt í því hver áhrifin geta verið á heimamenn, enda helst þetta í hendur.   
 
Þolmörk ferðamennsku á Íslandi hefur verið mikilvægt rannsóknarefni síðastliðin ár. 
Skilgreining á hugtakinu er, „sá fjöldi gesta sem svæði getur tekið á móti áður en neikvæðra 
áhrifa fer að gæta, hvort heldur er á náttúrulegt umhverfi, upplifun ferðamanna eða viðhorf 
heimamanna“ (Martin & Uysal, 1990, bls. 329 ). Talið er að þegar heimamenn upplifa að 
ferðamennska hafi áhrif á líf þeirra, umfram þau mörk sem þeir telja viðunandi er 
þolmörkum heimamanna náð. Hvað er talið viðunandi er þó persónubundið en þeir þættir 
sem geta haft áhrif eru, hvernig ferðaþjónustan er starfrækt, dvalarlengd ferðamanna, hlutfall 
ferðafólks miðað við heimamenn og hvort að samfélagið sé efnahagslega háð 
ferðaþjónustunni (O´Reilly, 1986).  
 
Félagslega samskiptakenningin (e. social exchange theory) (Gursoy, Jurowski & Uysal, 
2002) kemur inn á að heimamenn séu líklegri til þess að styðja ferðaþjónustu og taka þátt í 
henni ef þeir finna fyrir því að þeir græða beint eða óbeint af henni. Fjölmargar rannsóknir 
hafa verið gerðar sem snúa að félagslegu samskiptakenningunni, sumir finna tengsl þar á 
milli en aðrir ekki (Gursoy o.fl., 2002; Ap, 1992).  
 
Fjöldi rannsókna hafa verið gerðar á því hver efnahagslegur ávinningur ferðamennskunnar 
er á samfélög en litlar sem engar rannsóknir hafa verið gerðar á lífsgæði og vellíðan 
heimamanna (Woo, Kim, Usyal, 2014). Farið verður nánar út í hvaða áhrif ferðamennska 
getur haft á lífsgæði heimamanna ásamt því að skoða hvernig áreitakvarði Doxey flokkar 
heimamenn og áfangastaði eftir fjórum stigum hér að neðan.  

2.2.1  Lífsgæði  

Rannsóknir á lífsgæðum hafa fengið töluverða umfjöllun seinustu ár. Rannsóknir sem snúa 
að því að mæla lífsgæði fólks felast fyrst og fremst í því að skoða viðhorf íbúa og tilfinningar 
þeirra (Yu, Cole & Chancellor, 2016). Skynjun einstaklingsins á umhverfinu spilar stóran 
þátt í mælingu lífsgæða þar sem hver og einn getur upplifað lífsgæði á mismunandi hátt þrátt 
fyrir að vera í sama umhverfinu (Schalock, 1996). 

Samkvæmt Schalock (1996) felast lífsgæði fólks í átta mismunandi þáttum sem taldir verða 
upp hér að neðan.  
 

1.   Tilfinningarleg vellíðan – streituleysi, hamingja og öryggi.  
2.   Persónuleg og félagsleg tengsl í gegnum samskipti við ástvini.  
3.   Efnishyggja, atvinna og fjárhagslegt öryggi. 
4.   Persónuleg þróun, menntun og framfarir. 
5.   Líkamleg vellíðan í formi heilsu, hreyfanleika, tómstunda og læknisþjónustu. 
6.   Sjálfstæðar ákvarðanir. 
7.   Félagsleg þátttaka, stuðningur og samfélagsleg verkefni. 
8.   Réttindi til þess að eiga einkalíf og geta einstaklings til þess að hafa áhrif, t.d. með 

atkvæðagreiðslu í mikilvægum málefnum.  
 
Í styttri orðum felast lífsgæði í lífsánægju, hamingju og velferð. Þess má þó geta að þær 
rannsóknir sem gerðar hafa verið á lífsgæðum heimamann mæla þau á mismunandi hátt.  
 
Gert er ráð fyrir því að lífsgæði fólks og einkenni samfélagsins haldist í hendur, þ.e.a.s. ef 
heimamenn upplifi lífsgæði er líklegra að samfélagið blómstri (Schalock, 1996). Eitt af þeim 
atriðum sem geta aukið lífsgæði heimamanna er að þeir fái að taka þátt í skipulagi 
ferðaþjónustunnar og að þeir finni fyrir því að á þá sé hlustað (Knop, 1987). Efnahagslegur 
ávinningur í kjölfar uppgangs ferðaþjónustunnar er ekki nóg fyrir lítil samfélög heldur eru 
það fleiri þættir sem spila inn í. Til þess að ýta undir lífsgæði heimamanna þarf að vinna að 
endurbótum í mörgum þáttum eins og samfélagsþjónustu, félagslegum tækifærum og 
uppbyggingu (Perduea, Longb & Kangc, 1999).  
 
Ferðamenn geta verið eins misjafnir eins og þeir eru margir. Sumir ferðast á eigin vegum á 
meðan aðrir ferðast í svokölluðum pakkaferðum. Þeir sem eru á eigin vegum passa oftar 
betur inn í samfélagið á þeim áfangastað sem þeir eru að heimsækja. Þeir sem ferðast í 
pakkaferðum eru líklegri til þess að falla illa í geðið á heimamönnum þá aðallega vegna þess 
að þeir virða ekki siði og venjur þeirra (Cooper, Fletcher, Fyall, Gilbert, Wanhill, 2005). 
 
Þegar verið er að mæla lífsgæði heimamanna er hægt að nota áreitakvarða Doxey. Eins og 
sagt er frá hér að ofan felast lífsgæði í því að einstaklingur finni fyrir lífsánægju, hamingju 
og velferð en áreitakvarði Doxey flokkar heimamenn út frá upplifun þeirra á 
ferðamanninum. Farið verður betur yfir hvert stig fyrir sig hér að neðan.   

2.2.2  Áreitakvarði Doxey 

Áreitakvarði Doxey (1975) er notaður til þess að skoða þolmörk heimamanna, það viðmót 
og viðbrögð sem þeir upplifa við aukningu ferðamanna. Kvarðinn skiptist í fjögur 
mismunandi stig, fyrsta stigið er ánægja (e. euphoria), annað stig er áhugaleysi (e. apathy), 
þriðja stigið er gremja (e. annoyance) og fjórða eða síðasta skrefið er óvild (e. antagonism). 
Kvarðinn lýsir því hvernig heimamenn upplifa ferðamenn á sínu heimasvæði. Mislangan 
tíma tekur að fara í gegnum hvert stig fyrir sig.  
 
Á fyrsta stiginu, ánægju (e. euphoria) eru ferðamenn fáir og staðurinn nýorðinn kunnugur 
ferðamönnum. Heimamenn eru ánægðir með fjölgunina og hafa áhuga á að sýna og segja 
sögu staðarins. Lítil sem engin markaðssetning er á svæðinu ásamt því að skipulag 
ferðaþjónustu á svæðinu er í lágmarki. Tilvera staða á þessu stigi berast á milli í gegnum 

orðstír (Harill, 2004). Ferðamennirnir sem koma á staðinn eru áhugasamir og sýna staðnum 
virðingu sína (Halloway, 1998).   
 
Á öðru stigi, áhugaleysi (e. apathy) fer vingjarnleikinn að dvína á meðal heimamanna sem 
var einkennandi á fyrsta stiginu. Heimamenn missa áhugann á ferðamanninum og 
ferðamennirnir sýna staðnum ekki jafn mikla virðingu og áður var (Doxey, 1975). Samskipti 
heimamanna og ferðamanna breytast í að vera viðskiptalegs eðlis. Á þessu stigi eru 
einhverjir sem sjá tækifæri í ferðaþjónustunni og vilja auka viðskipti á því sviði. Í kjölfarið 
eykst markaðssetning og skipulag (Harall, 2004; Cooper o.fl., 2005). 
 
Á þriðja stigi, gremju (e. annoyance) fara heimamenn að upplifa að vera ýtt til hliðar á sínu 
eigin heimasvæði vegna fjölda ferðamanna. Þegar heimamenn finna fyrir því að geta ekki 
nýtt sér einhverja þjónustu eða ekki gert hluti sem það gerði áður fara þeir að upplifa gremju. 
Hér gætu heimamenn upplifað það að ferðamenn séu frekar til ama en hagsbóta. Siðir og 
venjur hafa einnig breyst ásamt því að samfélagið hefur tekið breytingum. Umferð á 
ákveðnum svæðum á staðnum er lokuð fyrir ferðamönnum (Halloway, 1998). Á þessu stigi 
fara utanaðkomandi aðilar að sýna staðnum áhuga og hótel og veitingarhúsum fer fjölgandi 
(Ryan, 2003).  
 
Á fjórða og síðasta stiginu, óvild (e. antagonism) er staðurinn orðinn að fjölda-
ferðamannastað (Doxey, 1975). Ferðamenn eru ekki lengur velkomnir og heimamenn leyna 
ekki óvild sinni. Staðurinn er ekki lengur heillandi fyrir ævintýragjarna ferðamanninn sem 
er að leitast eftir einhverju öðruvísi, vegna fjölda ferðamanna (Holloway, 1998; Cooper o.fl., 
2005). 
 
Áhrif ferðamennsku má skipta upp í fjóra mismunandi flokka, efnahagsleg, félagsleg, 
umhverfisleg og menningarleg eins og rætt er um hér að ofan. Ferðamennskan getur bæði 
haft áhrif á samfélagið í heild ásamt því að hafa áhrif á einstaka heimamenn. Aukning 
ferðamennsku á lítil samfélög getur haft áhrif á lífsgæði heimamanna. Erfitt getur þó reynst 
að mæla lífsgæði þar sem einstaklingar upplifa hlutina mismunandi. Sumir þættir geta verið 
að draga úr lífsgæðum eins íbúa en aukið þau hjá öðrum. Áreitakvarði Doxey sýnir að eftir 
því sem fjöldi ferðamanna eykst því neikvæðara viðhorf hefur heimamaðurinn á 
ferðamanninum. Hann dregur úr lífsháttum, siðum og venjum heimafólks eftir því sem 
lengra líður á kvarðann. Í niðurstöðukaflanum hér að neðan verða viðmælendur flokkaðir 
hver fyrir sig með áreitakvarða Doxey til hliðsjónar. Með þessi fræði að leiðarljósi var 
rannsókn mótuð og verður samfélagið Hjalteyri og  niðurstöður viðmælenda kynntar hér að 
neðan.  

3   Hjalteyri  
Hjalteyri er smáþorp á vesturstönd Eyjafjarðar og tilheyrir sveitafélaginu Hörgársveit. Á 
mynd 1 má sjá hvar Hjalteyri er staðsett á korti. Á staðnum var síldarverkun á fyrri hluta 20. 
aldar sem dróg fólk að. Í kringum 1950 þegar síldin var í blóma bjuggu um 130 - 140 manns 
á Hjalteyri, nú með hverju árinu fer íbúðarfjöldanum fækkandi. Nýjustu tölur um 
íbúarfjöldann frá Hagstofunni (á.á.) eru frá árinu 2009 en þá voru 45 skráðir með lögheimili 
á Hjalteyri. Má því telja að nú árið 2018 séu þeir mun færri. Á Hjalteyri er mikið fuglalíf og 
er Hjalteyrartjörn hverfisvernduð. Tjörnin hefur mikið náttúruverndargildi vegna fuglalífsins 
sem þar er. Þar verpa margar mismunandi tegundir fugla og er tjörnin því góður staður til 
fuglaskoðunar (Hörgársveit, 2018).  
 

 
Mynd 1: Staðsetning Hjalteyrar á landakorti (Google Earth, 2018). 

Byggðin á Hjalteyri skiptist í tvennt. Byggð fyrir neðan brekku og byggð fyrir ofan brekku. 
Byggðin fyrir neðan brekku eru sumarhús og uppi á brekkunni eru íbúðarhús þar sem fólk 
býr allt árið um kring. Nýlega hefur þó hafist handa við að byggja sumarhús uppi á 
brekkunni, svolítið frá íbúðarhúsunum. Á mynd 2 má sjá hvernig þetta skiptist, þau hús sem 
sjást fremst á myndinni (neðan við brekkuna) eru sumarhús og þau sem sjást glytta í fyrir 
ofan brekkuna eru íbúðarhúsin. 

Mynd 2: Skiptingin á byggðinni, hús fyrir neðan brekku eru sumarhús og hús uppi í brekku íbúðarhús 

(Hörgársveit, 2018). 

  
Á síðastliðnum árum hefur aukning ferðamanna á Hjalteyri verið gríðarleg og starfsemi í 
ferðaþjónustu aukist. Á staðnum eru starfandi í dag nokkur afþreyingarfyrirtæki. Þau eru: 
 

•   Hvalaskoðunarfyrirtæki: Rekið af Norðursiglingu sem hóf starfsemi á Hjalteyri árið 
2016 (North Sailing, 2017).  
 

•   Strýturnar: Strýturnar myndast þegar heitt vatn úr vatnsbotninum mætir köldum sjó 
(Strýtan, á.á.) Fyrsta hverastrýtan fannst árið 1997 í Eyjafirði (Ferðamálastofa, 
2013). Fleiri hafa fundist á þessum saman stað og eru þær friðlýstar 
(Umhverfisstofnun, 2013). Fyrirtækið sem sér um köfunarferðir frá Hjalteyri heitir 
Strýturnar Divecenter (Strytan, á.á.). 
 

•   Listasýningar: Stofnað árið 2008 og er rýmið hugsað bæði vinnustofa fyrir listamenn 
og sýningarrými. Listasýningarnar eru haldnar í einum hluta síldarverksmiðjunnar, 
mest yfir sumartímann frá maí – september, minni verkefni eru einnig yfir 
vetrartímann (Verksmidjan Hjalteyri, á.á.). Bæði Íslendingar og erlendir ferðamenn 
sækja þessa vinnustofu (Auður Jónsdóttir, 2017).   
 

•   Potturinn: Sérstaklega vinsæll meðal íslenskra ferðamanna. Potturinn hefur ekki 
verið mikið auglýstur en hann hefur spurts út milli manna. Vinsælir áhrifavaldar á 
Íslandi hafa verið að birta myndir af sér og því hefur athygli á honum aukist jafnt og 
þétt. Kemur þó fyrir að erlendir ferðamenn komi einnig í pottinn.   

 
 
Íbúahúsin og byggingarnar á Hjalteyri eru orðnar mjög gamlar en þó er ekkert hús þar 
friðlýst. Samkvæmt lögum um menningarminjar nr. 80/2012 þurfa eigendur húsa eða 
mannvirkja sem eru 100 ára eða eldri að leita til Minjastofnunar Íslands með minnst sex 

vikna fyrirvara ef þeir eru að hugsa um að breyta þeim, rífa eða flytja. Samkvæmt þessari 
sömu reglu eru hús sem eru 100 ára eða eldri friðuð. Á Hjalteyri eru 10 hús orðin 100 ára 
eða eldri og falla því undir þessi lög (Hörgársveit, 2018). Samkvæmt deiluskipulagi 
(Hörgársveit, 2018) er lögð mikil áhersla á að halda ímynd gamla sjávarþorpsins ásamt því 
að hún verði styrkt. Byggðinni skal viðhaldið í þeim stíl sem gömlu húsin eru. Skipulagið 
gerir ráð fyrir uppbyggingu með fleiri húsum bæði íbúðarhúsum og húsum fyrir verslun og 
þjónustu á komandi árum. Í sumarhúsunum niðri í brekkunni er ekki leyfilegt að setja 
girðingar framan við húsið eða vera með hávaxinn gróður sem getur falið húsaröðina. 
Hávöxnum trjám og runnum má ekki planta framan við húsin (Hörgársveit, 2018). Á mynd 
3 má sjá tölvugerða mynd af húsunum, þau sem eru græn eru hús sem reiknað er með að 
verði byggð á komandi árum. Þau sem eru grá eru þau sem standa nú í dag. Þessi mynd lýsir 
ágætlega umhverfinu og sýnir hvernig skipting á milli sumarhúsa og íbúðarhúsa er á staðnum 
(Hörgársveit, 2018).  

 

 
Mynd 3: Framtíðarskipulag: Þau hús sem eru græn eru hús sem reiknað er með að verði byggð á komandi 

árum. Þau sem eru grá eru þau sem standa nú í dag (Hörgársveit, 2018). 

4   Um rannsóknina 
Við gerð rannsóknarinnar var notast við eigindlega rannsóknaraðferð. Gerð var eigindleg 
viðtalsrannsókn, eigindleg rannsókn er rannsókn það sem engar tölulegar upplýsingar koma 
fram (Bryman, 2016). Leitast er eftir að skoða viðhorf og upplifun einstaklinga á aukningu 
ferðamanna á heimabæ sinn, Hjalteyri. Stuðst var við nálgun grundaðrar kenningar sem felst 
í því að þróa kenningu út frá gögnum. Markmið hennar er að þróa og uppgötva nýjar 
kenningar í gegnum rannsóknina í stað þess að hefja hana með ákveðnar kenningar í huga 
(Bryman, 2016). Grunduð kenning mótaði þessa rannsókn á þann veg að rannsakandi var 
með ákveðnar hugmyndir um viðfangsefni rannsóknarinnar, upplifun og viðhorf 
heimamanna á Hjalteyri gagnvart vaxandi ferðamennsku. Í framhaldi af rannsókninni þróast 
kenning út frá gögnum viðtalanna. 

4.1  Gagnaöflun 
Í þessari rannsókn voru tekin fjögur hálfstöðluð einstaklingsviðtöl. Í hálfstöðluðum viðtölum 
er rannsakandinn búinn að útbúa viðtalsramma áður en farið er í viðtalið. Þar er skrifaðar 
niður þær hugmyndir og spurningar sem rannsakandinn vill reyna að fá svör við (Bryman, 
2016). Viðtalsraminn var þó einungis hafður til hliðsjónar þar sem markmiðið var að fá 
viðmælendur til þess að segja frá sinni upplifun. Viðtalsramminn innihélt punkta eins og 
bakgrunnspurningar, samskipti við ferðamenn, breytingar, persónuleg áhrif, þátttaka í 
skipulagi ferðaþjónustunnar og markaðssetningu á staðnum.   
 
Viðmælendur rannsóknarinnar voru valdir vegna þess að þeir búa allir á Hjalteyri. Leitast 
var eftir að ná tali af einhverjum sem hafði búið á staðnum í að minnsta kosti 10 ár. Notast 
var við persónuleg tengsl við fólk á staðum til þess að velja viðmælendur í samræmi við þær 
forsendur sem settar voru fyrir. Tveir af viðmælendunum áttu helst að tengjast 
ferðaþjónustunni á einhvern hátt og hinir tveir að tengjast henni ekkert. Hér var því beitt 
markvissu úrtaki (e. purposive sample) (Bryman, 2016), sem er einkennandi úrtak fyrir 
eigindlegar rannsóknir þar sem viðmælendur eru valdir vegna þess að þeir hafa reynslu á því 
sviði sem rannsóknin snýr að (Bryman, 2016).  
 
Til þess að komast í samband við viðmælendur var notast við samskiptamiðilinn Facebook. 
Þar er lokaður hópur sem heitir „Hjalteyrin okkar í máli og myndum“. Inni í þeim hópi er 
bæði fólk sem býr þar allt árið um kring, fólk sem á sumarhús eða á rætur að rekja til 
Hjalteyrar. Þar er verið að deila myndum, bæði frá gömlu tímunum og til dagsins í dag. 
Konurnar, sem tekin voru viðtöl við, voru fundnar í gegnum þessa tilteknu síðu og þeim send 
skilaboð. Karlmennina var haft samband við símleiðis.  
 
Viðtölin fóru fram helgina 1. – 4. febrúar 2018. Viðtölin voru mislöng eða frá 35 mínútum 
upp í 80 mínútur.  Öll viðtölin fóru fram á heimilum viðmælenda og áður en viðtal hófst var 
kynntur fyrir þeim stuttur formáli þar sem m.a. var fengið leyfi fyrir upptöku. Viðmælendum 

var heitið fullum trúnaði og nafnleynd, og þau upplýst um að þau mættu stöðva upptökuna 
hvenær sem er.  

4.1.1  Viðmælendur 

Til að gæta trúnaðar verður viðmælendum gefið gervinafn. Þetta er til samræmis við  
trúnaðarregluna (e. a principle of trust) (Bryman, 2016), sem er ein af meginreglum 
rannsóknarsiðfræði eigindlegra rannsókna. Trúnaðarreglan segir til um það að rannsakandi 
þurfi að gæta trúnaðar og standa vörð um persónulegar upplýsingar viðmælenda (Bryman, 
2016).  
 
Viðmælendur:  

•   Bergur, 52 ára. 
•   Palli, 80 ára. 
•   Pálína, 52 ára.  
•   Dagbjört, 56 ára. 

  
Allir viðmælendur hafa búið á Hjalteyri í að minnsta kosti 10 ár. Dagbjört og Bergur 
umgangast ferðamanninn í gegnum atvinnu þeirra. Palli er ellilífeyrisþegi og Pálína starfar 
inni á Akureyri. Má því segja að þessum fjórum viðmælendum sé skipt upp í tvo hópa. Þeir 
sem tengjast ferðaþjónustunni og þeir sem tengjast henni ekki á neinn hátt.   

4.2  Greining og úrvinnsla gagna  
Þegar viðtölin höfðu verið tekin og hljóðrituð hófst afritunin um leið þar sem viðtölin voru 
skrifuð orðrétt upp í tölvu. Þar sem notast var við nálgun grundaðrar kenningar þá er kóðun 
eitt af lykilskrefunum. Kóðunin var gerð um leið og afritun lauk þar sem efni viðtalanna var 
skipt upp í nokkra meginkafla, þemu. Fyrsta skrefið er opin kóðun (e. open coding) (Bryman, 
2016) þar sem leitast var eftir einhverjum ákveðnum þemum. Skrifað var á spássíu skjalanna 
dæmi um þemu til þess að auðvelda túlkunina. Þegar þessu var lokið var komin ágætis 
hugmynd af megináherslun niðurstöðukaflans. Eftir opna kóðun tók við öxul kóðun (e. axial 
coding) (Bryman, 2016) þar sem reynt var að draga flokka, þemu, saman í færri. Þegar uppi 
var staðið var meginflokkarnir fimm talsins, með nokkrum undirköflum. Meginflokkarnir 
fimm eru: 

-   Afþreying 
-   Ferðamenn 
-   Gisting 
-   Hver tekur ákvarðanir 
-   Íbúasamsetning  

 
Síðasta skrefið er markviss kóðun (e. selective coding) (Bryman, 2016) þar sem komist er 
að því hver aðalflokkurinn, eða þemað, er sem á að endurspegla alla rannsóknarvinnuna. 
Þegar þessu var lokið var hafist handa við að skrifa niðurstöðukaflana (Bryman, 2016).

5   Niðurstöður 
Markmið þessarar rannsóknar var að varpa fram hvaða upplifun heimamenn hafa á aukningu 
ferðamanna á Hjalteyri. Þátttakendur í viðtalsrannsókninni voru fjórir og hafa þeir allir búið 
á Hjalteyri í 10 ár eða fleiri. Nokkur meginþemu komu fram í viðtölunum fjórum og er 
niðurstöðum skipt niður í fimm kafla með þau að leiðarljósi. Kaflarnir eru eftirfarandi: 
afþreying á Hjalteyri, ferðamenn sem koma á Eyrina, gisting á svæðinu, hver tekur 
ákvarðanir og íbúasamsetning. Þessi fimm þemu tengjast því hvernig ferðamenn, bæði 
innlendir sem erlendir, hafa áhrif á heimamenn á Hjalteyri. Atriðin komu fram í öllum 
viðtölum rannsóknarinnar.  

5.1  Afþreying 
Dagbjört, ásamt öðrum viðmælendum, er ánægð með þá afþreyingu sem er í boði á Hjalteyri. 
Hún er stolt af sinni heimabyggð og ánægð að geta boðið ferðamönnum upp á að njóta þeirra 
gæða sem Hjalteyri hefur upp á að bjóða. Þegar viðtölin voru skoðuð með tilliti til afþreyingu 
á svæðinu voru fimm undirþemu sem komu fram: potturinn, hvalaskoðun, kaffihúsið, köfun 
og listasýningar.  

5.1.1  Potturinn 

Samkvæmt viðmælendum hefur potturinn verið vinsæll meðal ferðamanna á Hjalteyri. Hann 
er staddur alveg við sjávarmálið og segir Dagbjört að henni finnist á ferðamönnum að það 
sé mikil upplifun að fá að eyða kvöldstund í honum. Þeir koma þangað til þess að upplifa 
fallegt sumarkvöld eða þá að upplifa það að vera í heitum potti í vondu veðri á veturnar. 
Samkvæmt viðmælendum rannsóknarinnar var ákveðið sumarið 2016 að loka fyrir rennslið 
í pottinn klukkan 22:00 vegna þess að læti og slæmur umgangur hafði aukist við pottinn. 
Þurfti því að setja reglur til þess að koma í veg fyrir að það væru ekki læti um miðjar nætur 
niðri á Eyrinni. Dagbjört lýsir pottinum,  

Það má segja að 80% koma og njóta og ganga vel um og bara eru alveg 
mjög þakklátir og jákvæðir. En svo er partur sem ég kalla “partýfólkið” 
sem því miður ganga ekki vel um og eru með læti. [...] En yfirleitt er alveg 
dásamlegt hvað fólk getur setið hérna klukkutíma og klukkutíma og horft 
út á sjóinn. Mér finnst þetta bara forréttindi að geta boðið fólki upp á 
þetta.  

Viðmælendur segja að potturinn sé einnig mjög vinsæll meðal ferðamanna sem stunda 
sjósund, vegna þess að það er stutt að fara í sjóinn frá pottinum. Það kostar 500 krónur að 
fara í pottinn en það er valfrjálst hvort það sé borgað eða ekki. Viðmælendur telja erlenda 
ferðamenn vera samviskusamari að borga, þeir greiði frekar en Íslendingar. Sumir 
heimamenn fara reglulega í pottinn, sem og sumarhúsaeigendur yfir sumartímann. 

5.1.2  Hvalaskoðunin og Kaffihúsið  

Samkvæmt viðmælendum hefur hvölum fjölgað síðastliðin ár við Hjalteyri. Palli segir að 
það hefur aldrei verið jafnmikið af hvölum rétt fyrir utan Hjalteyri eins og nú. Ferðamenn 
sækja í að koma í hvalaskoðun í Eyjafirði. Viðmælendur segja flesta bátana koma frá 
Hauganesi og Akureyri og blöskrar þeim stundum hversu margir bátar eru á einum stað. 
Dagbjört lýsir þessu sem svo:    

Þegar maður horfir á þetta í heild að þá eru þetta alltof margir bátar á 
litlum stað. [...] Alltof mörg fyrirtæki sem ætla sér að græða og það snýst 
náttúrulega aðallega um það. Ég myndi vilja sjá einhverjar reglur 
myndast um þetta.  

Viðmælendur segja það vera mismunandi hvernig skipstjórarnir haga sér í kringum hvalina. 
Sumir sýni aðgát og gæti sín en aðrir ekki. Bergur lýsir skipstjórunum:  

Það er mikið af hvalaskoðunarfyrirtækjum frá Akureyri og það fara flestir 
þaðan og þeir eru, sumir af þeim eru rosalega ákafir, eru alltaf í hvalnum 
og sumir segja að þeir fái ekki að sofa.   

Þrír af viðmælendunum segja að sá sem hefur siglt frá Hjalteyri á vegum Norðursiglingar 
hafi verið aðgætinn og fari ekki of nálægt hvalnum. Norðursigling hafi einnig boðið 
heimamönnum upp á að fara í hvalaskoðun þeim að kostnaðarlausu og hefur það mælst vel 
fyrir. Bergur sagði jafnframt að Norðursigling vilji gera vel og vonaði að starfsemin yrði 
áfram „lítil og nett.“ Samkvæmt viðmælendum á Norðursigling húsnæðið sem kaffihúsið er 
í og hefur verið með það í útleigu til rekstur síðustu tvö sumur. Síðasta sumar var mikil 
aðsókn á kaffihúsið, mikið af fólki sem komi aftur og aftur. Viðmælendur hafa allir nýtt sér 
kaffihúsið og líkað það vel. Verðlagið er í lagi að þeirra mati og hafa þau öll farið nokkrum 
sinnum að borða þar. Þau segja þó að það sé óvíst hvort fólkið sem rak kaffihúsið í fyrra 
muni gera það aftur í sumar vegna þess að það var mikið álag á þeim. Þau sem ráku 
kaffihúsið voru utanaðkomandi fólk, ekki heimamenn, þau hafi einungis verið tvö og 
aðsóknin hafi verið gríðarleg.  

5.1.3  Köfunin og listasýningar 

Í samtali við viðmælendur kom fram að köfun eftir strýtunum væri bæði vinsæl yfir vetrar- 
og sumartímann. Ferðirnar eru dýrar og þarfnist sérþekkingar, köfunarprófs, og er þetta því 
ekki fólk í stórum hópum. Samkvæmt Dagbjörtu er meirihlutinn erlendir ferðamenn og oft 
og tíðum fólk sem kemur til Íslands einungis til þess að kafa eftir þessum strýtum. Dagbjört 
lýsir þessum tilteknu ferðamönnum á eftirfarandi hátt: 

Það er alls konar fólk sem kemur í köfun. [...] Þetta er kannski fólk sem 
hefur aldrei séð annað eins og bera náttúrulega með sér þvílíkar sögur. 
Þannig að mér finnst þetta svo góð landkynning að fólk er með markmið 
og upplifi það sem þau vilja og fara síðan með það í burtu. Mér finnst við 
eigum að vinna svolítið meira þannig, búa til eitthvað mjög spes.  

 
Af upplifun Dagbjartar má lesa að henni þyki skipta máli hvernig landkynningu við höfum. 
Að ferðamenn fái að upplifa þau markmið sem þau setja sér áður en farið er í ferðina og 
upplifi eitthvað sérstakt.  

Samkvæmt Bergi er húsnæðið sem notað er undir listasýningarnar bæði notað sem 
sýningarrými og vinnustofu. Listamenn geta komið og unnið verkin sín þarna eða þá haldið 
listasýningar með tilbúnum verkum. Hann telur einnig að þeir sem koma í skipulagðar 
hvalaskoðunarferðir komi sjaldnast eða aldrei við á listasýningunum. Bergur mælti 
jafnframt: „Þetta eru ferðamenn sem eru upplýstir um svona hluti, fólk sem ferðast sjálfstætt 
og svoleiðis.“ 
 
Þegar dregnar eru saman helstu niðurstöður varðandi afþreyingu má segja að viðmælendur 
séu almennt ánægðir með það sem er í boði og umgjörðina í kringum þá afþreyingu sem er 
í boði. Þegar upp komu vandamál við afþreyingu, líkt og hávaðamengun við pottinn, hafi 
verið brugðist við og ákveðið að loka fyrir rennsli í hann og þannig fyrirbyggja læti síðla 
kvölds. Hvalaskoðunin er vinsæl meðal ferðamanna og Norðursigling sem rekur skoðunina 
á svæðinu vill gera vel og býður heimamönnum að koma frítt í hvalaskoðun. Mikil aðsókn 
er á kaffihúsið en óvíst er hver, eða hverjir, muni reka það næsta sumar. Þeir ferðamenn sem 
koma í köfunina eru flestir erlendir. Þeir koma til þess að upplifa eitthvað sérstakt.  

5.2  Ferðamenn 
Viðmælendur töluðu allir um að það væri aukning á ferðamönnum um Eyrina, bæði 
íslenskum og erlendum. Þeir segja að nánast daglega komi ferðamenn niður á Eyrina og að 
það sé mikill munur á fjöldanum eftir því hvort það sé sumar eða vetur. Á sumrin er mun 
meiri umferð á Eyrinni ásamt því að þá er fjöldi fjólks í sumarhúsunum sínum. Fjöldi 
ferðamanna yfir vetrartímann fer þó fjölgandi. Í tali við viðmælendur kom fram að upplifun 
þeirra á ferðamönnum yfir sumartímann er sú að þeir séu of margir. Síðasta sumar hafi verið 
verst og eru þau hrædd um að það verði of mikill fjöldi núna í sumar og á næstu árum. 
Vetrartíminn er ennþá rólegur og upplifa þau meiri ró og minni umferð yfir þann tíma. Þegar 
rætt var um ferðamenn á Eyrinni við þátttakendur komu fram þrjú undirþemu. Þau voru 
ferðamenn sem leita af mismunandi upplifun, smáferðaþjónusta og markaðssetning.  

5.2.1  Ferðamenn að leita að mismunandi upplifun 

Í samtali við viðmælendur kom fram að upplifun þeirra á ferðamönnum er mismunandi eftir 
því hvort þeir séu á eigin vegum eða í hóp. Að þeirra mati er munur á því hvers konar 
upplifun þessir tveir hópar ferðamanna eru að leitast eftir. Dagbjört mælti:   

Margir eru náttúrulega bara að fara hérna í gegn til þess að fara út á sjó, 
í hvalaskoðun. Það fólk er kannski öðruvísi en fólk sem er að leita 
Hjalteyri uppi til þess að skoða hvað Hjalteyri er. [...] Ég hef tekið eftir 
því að fólk sem kemur hingað á eigin vegum, þau koma vegna þess að hér 
var einu sinni merkileg starfsemi, síldarvinnslan, smáþorp. Upplifa 
tímaleysið.   

Samkvæmt viðmælendum eru það ferðamennirnir sem ferðast á eigin vegum sem fara á 
listasýningarnar og stunda köfun. Þeir eru komnir til þess að upplifa og fá tilfinninguna að 
koma á Hjalteyri. Dagbjört mælti „Fólki finnst ævintýri að koma niður á Hjalteyri af því þar 
er svo lítið í boði.“  Aftur á móti er það hvalaskoðunarfólkið sem kemur mörgum sinnum á 
dag í stórum hópum og skilja lítið sem ekkert eftir. Þau fara ekki á kaffihúsið eða í heita 
pottinn eða neitt svoleiðis. Dagbjört lýsti þeim:  

Þeir koma og fara eins og mörgæsir[...] Þau fara aldrei eða sjaldan á 
sýningar og koma sjaldan hingað inn til mín. Fara ekki í köfun, skilja svo 
lítið eftir til okkar má segja. Eða til staðarins, þau bara koma og fara á 
klósettið og svo út á sjó og svo burtu. [...] Það er nógu dýrt að fara og 

svo er maður pínu sjóveikur eftir á og hefur enga matarlist. [...]Ef maður 
gefur sér tíma til þess að taka á móti þessu fólki að þá er þetta bara 

jákvætt og spennandi en það er þegar fjöldinn verður yfirgnæfandi að þá 
gefur maður sér ekki tíma lengur.  

Það kom einnig fram í tali allra viðmælenda að umferð um Eyrina hafi aukist gríðarlega eftir 
að hvalaskoðunarfyrirtæki hafi opnað starfsemi á svæðinu. Þá bæði ferðamenn sem koma á 
bílum sjálfir til þess að fara í hvalaskoðun eða þá í rútum. Dagbjört hefur áhyggjur af því að 
það sé einungis einn vegur niður að Hjalteyri og að vegurinn muni ekki geta tekið á móti 
öllum þessum fjölda.  

5.2.2  Smáferðaþjónusta/Markaðssetning 

Bæði Bergur og Dagbjört vilja einblína á smáferðaþjónustu, ferðamenn sem koma á eigin 
vegum. Dagbjört vill meina að heimamenn sýni ferðamönnum sem koma á eigin vegum 
meiri áhuga, taki sér tíma til þess að ræða við þá og fræða um svæðið. Eins og kom fram í 
máli Palla: „það fer náttúrulega og labbar eitthvað um, það er kannski frekar það fólk sem 
hittir á einhvern og fer að tala við það. Þeir eru ekkert að nenna því ef það eru hópar að 
koma.”  
 
Bergi, Dagbjörtu og Palla finnst að markaðssetning eigi að reyna að ná til fólks sem sýnir 
staðnum sjálfum áhuga, sögu staðarins, líkt og kom fram í máli Bergs: „betra að fá 
áhugasamt fólk heldur en bara eitthvað fólk.“ Jafnframt mælti Dagbjört: „ég hef alltaf haft 
tröllatrú á hægri markaðssetningu, ég hef ekki trú á svona bólum.“ Hún kallar ástandið eins 
og það er í dag „loðdýrabúskap nútímans.“ Potturinn hefur aðeins verið auglýstur og hefur 
hann fengið góðar viðtökur hjá ferðafólki og telur Dagbjört það vera vegna þess að það er 
nánast ókeypis að koma í pottinn. Hún vill halda því þannig að það sé bara einn pottur svo 
það verði ekki of margir í einu. Köfunin getur einnig bara tekið nokkra viðskiptavini í einu 
og er því ekki mikill fjöldi sem fylgi þeirri starfsemi. 
 
Dagbjörg vill að ferðamennirnir fái að upplifa eitthvað nýtt þegar þeir koma til Hjalteyrar,  

Maður er með alls konar til þess að segja fólki frá svo að fólk fari alla 
vega með upplifun á að hafa lært eitthvað nýtt, við eigum að gera meira 
af því í staðinn fyrir að plokka bara peninga af fólki. Mér finnst það líka 
vera bara, að ég fæ eitthvað til baka við að upplifa fólk sem upplifir 
eitthvað þó þau kaupi kannski ekki neitt. Að einhvern veginn sýna þeim 
öðruvísi veröld af því við lifum alltof hratt í dag, við höfum ekki tíma í 
neitt.  

Þegar dregnar eru saman helstu niðurstöður varðandi ferðamenn á Hjalteyri er mismunandi 
hvernig heimamenn upplifa þá eftir því að hverju ferðamennirnir eru að leita. Viðmælendur 
eru líklegri til þess að gefa sér tíma til þess að sýna fólki staðinn og segja þeim sögu þess ef 
þeir koma á eigin vegum. Þeir ferðamenn sem koma í hvalaskoðuna skilja lítið sem ekkert 
eftir sig og eru í stórum hópum. Þessir tilteknu ferðamenn fara ekki á listasýningarnar, 
kaffihúsið eða köfunina. Þrír af viðmælendunum vilja einblína á smáferðaþjónustu og bjóða 

ferðamönnum upp á eitthvað nýtt, að þetta snúist ekki einungis um það að plokka peninga 
af fólki heldur skiptir upplifunin máli. Fjórði viðmælandinn finnur ekki fyrir mun á milli 
þessara tilteknu hópa, þ.e. þeirra sem koma í stórum hópi á vegum ferðaþjónustufyrirtækja 
eða þeirra í litlum hópi á eigin vegum.  

5.3  Gisting 
Í samtali við viðmælendur kom í ljós að helsta gisting á staðnum væri hótelið og 
gistiheimilið. Þeir hafa einnig tekið eftir því að sum húsnæði á Eyrinni séu til leigu á Airbnb. 
Þegar gisting á Eyrinni var skoðuð nánar komu fram nokkur undirþemu. Undirþemun sem 
um ræðir voru: hótelið, gistiheimilið og Airbnb.  

5.3.1  Hótelið og gistiheimilið 

Á tali við viðmælendur kom fram að dvöl á hótelinu er nokkuð dýr og eru það því frekar 
„auðugir“ ferðamenn sem koma og dvelja þar. Palli sagði að síðastliðið sumar hafi þyrlur 
verið tíðir gestir á Hjalteyri til þess að skutla og sækja ferðamenn sem dvöldu á hótelinu. 
Dagbjört mælti um þann sem rekur hótelið „hann hugsar vel um sína kúnna frekar en að 
hafa sem mest fólk, mér finnst það bara mjög jákvætt.“ Bergur lýsir þeim ferðamönnum sem 
gista á hótelinu sem svo:  

Þetta er fólk sem er á ferðinni, ef ég tala þá bara um útlendingana, þetta 
er þá fólk sem bæði hefur áhuga á landi, náttúru og menningu er þá búið 
að setja sig inn í hvaða staði er hægt að skoða.  

Samkvæmt Bergi eru ferðamenn sem dvelja á hótelinu því búnir að kynna sér menningu og 
náttúru Hjalteyrar og ferðast á staði í nágrenni. Samkvæmt viðmælendum opnaði 
gistiheimilið seinasta sumar, en það var Akureyringur sem keypti húsið sem heitir 
Ríkharðshús og kom á fót gistiheimili sem kallast Viking Country Club. Bergur segir að þar 
séu herbergi sem hafi sameiginlegt eldhús og baðherbergi. Hann segir að starfsemin hafi 
gengið vel síðan það opnaði og að gistiheimilið hafi fengið einhver verðlaun.  

5.3.2  Airbnb 

Samkvæmt þremur viðmælendum rannsóknarinnar hafa nokkur hús á Hjalteyri verið í 
útleigu í gegnum Airbnb. Dagbjört lýsir húsnæðum sem er fara undir Airbnb sem svo:   

Maður sér að það er fullt af húsnæði til leigu svona Airbnb sem er eitthvað 
alveg nýtt og svolítið sorglegt að mínu mati. [...] ég var einmitt að skoða 
um daginn og það var eitt hús upp í brekku, ein verðbúð, eitt hús upp á 
Bakka og einn bústaður upp í brekku líka. Ég veit ekki hvort þau eru bara 
byrja núna eða hvort þetta hafi verið í einhvern tíma en mér finnst alltaf 
svo leiðinlegt þegar svona íbúðarhúsnæði fara undir þetta, sérstaklega af 
því það vantar fólk til þess að búa hér. [...] Ég er svo hrædd um að það 
verði sumarbústaðar draugabær hérna upp í brekku líka.  

Bergur lýsir þessu sem svo:  

Maður finnur að fólk er hrifið af því að, ef það hefur verið hús til sölu að 
þá hafa þau selst ekki til þess að búa hérna. Bara eiga hús hérna [...]. Svo 
hef ég heyrt um fólk sem er að byggja hérna hús og virðist eiga krónur og 
eru með svona Airbnb gistingu”.  

Þegar dregnar eru saman helstu niðurstöður varðandi gistingu á Hjalteyri kom í ljós að 
hótelið og gistiheimilið eru tveir ólíkir gistivalkostir. Þrír af viðmælendum hafa áhyggjur af 
því að Airbnb muni taka yfir og að Hjalteyri muni verða að sumarhúsadraugabæ eftir því 
sem líður á.  

5.4  Hver tekur ákvarðanir? 
Þegar kemur að ákvarðanatöku í bæjarfélaginu eru allir viðmælendurnir sammála um það að 
það fengju ekki allir að tjá sína skoðun á því sem er gert á Hjalteyri. Samkvæmt þeim tekur 
sveitafélagið flest allar ákvarðanir tengdar staðnum ásamt Hjalteyri EHF sem á byggingarnar 
í neðri byggðinni síldarverksmiðjuna. Dagbjört mælti: „svona spurning hvort við getum haft 
áhrif, ég efast um það, ég held að ef einhver ákveður að gera það að þá er það bara gert, 
því miður.“ Viðmælendur nefndu þó dæmi þar sem hlustað hafði verið á heimamenn. Þeir 
höfðu kvartað yfir umferð niður við höfnina eða fyrir framan verksmiðjubygginguna yfir 
sumartímann og var því ákveðið að loka fyrir umferð á því svæði. Pálína mælti: „það var 
lokað fyrir bílaumferð og mér fannst það bara mjög til bóta.“ Þegar rætt var við 
viðmælendur um þessi málefni komu upp þrjú meginþemu sem tengjast ákvarðanatöku, þau 
voru: Gamli stíllinn á Hjalteyri, breytingar og uppbygging.  

5.4.1  Gamli stíllinn 

Samkvæmt viðmælendum hefur hvalaskoðunarfyrirtækið Norðursigling sett lit á upp-
bygginu þorpsins, að mati Dagbjartar:   

Mér finnst rosalega gaman að hafa gamla eikarbátinn hér í hvalaskoðun, 
hann liggur hérna á bryggjunni og mér finnst það sjarmerandi en hann 
myndi ekki þola annan bát, þá myndi sjarminn fara.  

Þá kom fram á tali við þrjá af viðmælendum rannsóknarinnar að hinar byggingarnar sem 
fylgja starfemi Norðursiglingu falli ekki í þann stíl sem þorpið er í. Dagbjört mælti:  

Því sem búið er að bæta við bryggjuna og turninn sem er til sölu, mér 
finnst það svona einhvern veginn skemma svolítið þessa fallegu, látlausu 
Hjalteyri. Það hefði verið hægt að setja upp einhverja verbúð í stíl við hitt 
í staðinn fyrir svona ódýran turn að mínu mati.  

Viðmælendur vilja að gamli stílinn haldi sér en sú hugsun og regla virðist ekki eiga við 
uppbyggingu Norðursiglingar. Þeir eru ósáttir við það að reglurnar eigi ekki við 
Norðursiglingu.  Eins og kom fram í máli Bergs: „það er mjög erfitt að fá leyfi til þess að 
gera eitthvað hérna,“ fleiri viðmælendur voru einnig ósáttir og mælti Dagbjört jafnframt:   

Við höfum ekkert með að segja nema það sem er 2m fyrir utan húsnæðið 
þannig að við ráðum ekki neinu [...] Við erum að reyna halda einhverjum 

stíl hérna held ég og við megum ekki byggja alls konar hérna fyrir utan, 
verandir eða Byko veggi og allir eru að reyna að halda einhverjum svona 
látlausum stíl. [...] Við þurfum að passa okkur að búa ekki til Mini Disney 
Land, verðum að passa okkur á glingri og glangri.  

Viðmælendur nefna að það hafi bæði verið uppbygging á gömlum húsum ásamt byggt upp 
ný hús á Eyrinni. Palli mælti:  „Eins og húsin sem eru niður frá, það er búið að byggja eitt, 
tvö hús og þau falla alveg inn í gamla stílinn á gömlu húsunum. Verbúðirnar sem hafa verið 
byggðar eru ekki í stíl við hvernig verðbúðir voru áður fyrr.“  

5.4.2  Breytingar og uppbygging 

Allir viðmælendurnir hafa fundið fyrir því að breytingar hafa átt sér stað á Eyrinni síðastliðin 
ár, þá bæði með uppbyggingu og breytingu á samfélaginu. Pálína mælti: 

Þegar ég kom hingað fyrir 30 árum síðan að þá var allt í niðurníðslu, 
fúnar bryggjurnar og það var drasl úti um allt þannig að þetta er orðið 
huggulegra og snyrtilegra á Hjalteyri og gaman að hitta og spjalla við 
bæði Íslendinga og útlendinga. [...] Fínt að hafa svolítið líflegt á Eyrinni.  
 

Þeir vildu meina að það væri meiri vilji til þess að gera hluti upp eftir að aukning ferðamanna 
varð um Eyrina. Fyrir 7 árum fór bryggjan illa í óveðri og var sú ákvörðun tekin að laga 
hluta hennar sem hefur vakið lukku meðal viðmælandanna. Töluvert hefur verið að 
uppbyggingu á húsum á staðnum, tvö ný sumarhús eru niðri á Eyrinni sem falla alveg í gamla 
stílinn og nokkrar nýjar verðbúðir.  
 
Bergur vill þó að farið sé varlega í breytingar á til dæmis verksmiðjunni, hann vill ekki að 
það sé verið að rífa niður hluta af verksmiðjunni,  

Þegar verið er að gera viðgerðir á verksmiðjunni og eitthvað svona að þá 
eigi bara svolítið að hugsa út frá því hvað hún er. Hún er í raun og vera 
mjög fallegt mannvirki eins og hún er, náttúran hefur fengið að vinna á 
henni og ég veit að margir sem koma hingað eru einmitt hrifnir af því. 

Af samtali við viðmælendur kemur í ljós að breyting hefur átt sér stað eftir að hvalurinn fór 
að vera alveg við sjávarmálið. Ferðamönnum hefur fjölgað í kjölfarið og allir 
viðmælendurnir töluðu um að þeir nytu þessu að horfa á hvalinu út um gluggann hjá sér. 
Pálína mælti:  

Maður er vanur að sitja í heita pottinum og horfa á hvali og einu sinni í 
fyrra sumar að þá sat ég eitt kvöldið í heitapottinum og snéri bakinu að 
sjónum og svo var mér litið við og sá þá hnýsu synda bara 2m frá landi, 
það heyrðist ekkert í henni, pínulítil hnýsa og ég bara góndi og svo fór hún 
bara 2m eða 3m frá landi og sneri við og ég bara „vá“, að búa bara við 
þetta, þetta útsýni og þessa náttúru, bara æðislegt.  

Samkvæmt viðmælanda hefur verið umræða um að gjörbreyta Hjalteyri með það í huga að 
draga fleiri ferðamenn að. Samkvæmt þessum hugmyndum átti síldarverksmiðjann og allar 
byggingar niðri á Eyrinni að breytast í sýningarrými. Búa átti til eftirlíkingu af strýtunum, 

opna gistiheimili í einum hluta byggingarinnar, kvikmyndahús, norðurljósamiðstöð, 
tjaldsvæði, bílastæði og margt fleira. Bergur mælti:  

Það var örugglega eitthvað í þessu bara fínt en þetta var bara á svo stórum 
skala og búið að ryðja öllu í burtu og svona eins og þetta væri bara nýr 
staður og mér fannst skrítið hvað þeir sáu lítið af fagurfræði í staðnum 
eins og hann er. 

Breytingarnar geta bæði verið til góðs og að uppbygging á staðnum er meiri en breytingarnar 
geta einnig haft áhrif á það hvernig heimamenn haga sér. Bergur hefur upplifað þetta svona: 
„maður hugsar svolítið út í það hvar maður gengur þegar maður fer í göngutúra og svoleiðis, 
sem var ekki áður. Það er þó aðallega bara á sumrin.“  
 
Þegar dregnar eru saman helstu niðurstöður varðandi hver tekur ákvarðanir á Hjalteyri kom 
í ljós að viðmælendur upplifa það að fá lítið um hlutina að segja. Sérstakar reglur eru til um 
það hvernig stíllinn á Hjalteyri eigi að vera. Viðmælendur eru ósáttir við það að 
Norðursigling fái undantekningu þrátt fyrir að vera almennt sáttir við starfsemi fyrirtækisins. 
Þeir hafa verið með uppbyggingu í kringum starfsemi sína þar sem byggingarnar eru ekki í 
stíl við eldri byggingar þorpsins. Viðmælendur er þó ánægðir með þann vilja sem er fyrir 
hendi að hafa Hjalteyri snyrtilega og þá uppbyggingu sem hefur átt sér stað, t.d. á bryggjunni.  

5.5  Íbúasamsetning 
Viðmælendur höfðu allir orð á því að íbúafjöldinn hafi farið minnkandi síðastliðin ár. 
Dagbjört taldi að færri byggju á Hjalteyri en skráðir eru með lögheimili þar. Hún talaði um 
að margir af þeim sem eru skráðir hafi annað hvort fluttir inn á Akureyri eða annað. Þegar 
íbúasamsetningin var skoðuð komu nokkur þemu fram. Þau voru: fólk sem býr í brekkunni,  
sumarhúsaeigendur ásamt því atvinnu og búsetu.  

5.5.1  Fólk sem býr í brekkunni samanborið við sumarhúsa-
eigendur 

Á viðmælendum mátti skilja að mismunandi getur verið hvernig fólk upplifir aukningu 
ferðamanna eftir því hvort það búa upp í brekkunni eða niðri á eyrinni, fyrir neðan brekku. 
Hávaði frá pottinum berst frekar til þeirra sem eru fyrir neðan brekku. Viðmælendur eru allir 
sammála með það að þeir sem eru niður frá verði fyrir meira áreiti frá ferðamanninum. 
Rúturnar stoppa þarna niður frá og getur því verið hætta fyrir börn sem eru að leik í og við 
sumarhúsin. Sumarhúsaeigendur eru að leitast eftir því að vera í húsunum sínum kannski 3 
vikur á sumrin, þá einna helst vegna kyrrðarinnar. Palli lýsir þessu sem svo:  

Fólkið þarna niður frá sem eru að koma í sumarhús, gömlu 
Hjalteyringarnir og ættingjar finnst sumum ansi mikið ónæði eða mikið 
svona, ekki þessi kyrrð sem þau eru að sækja til Hjalteyrar. [...] Það eru 
margir sem hugsa þennan stað þannig að koma í sumarhúsið sitt í 
rólegheit, slappa af, vera laus við ys og þys borgarinnar. Það er svona 
heldur að hverfa þannig lagað.  

5.5.2  Brottflutningur og atvinna 

Palli minnist gömlu góðu tímana þegar íbúafjöldinn var mikill og allir þekktust á Eyrinni,  

Það er náttúrulega fjöldi af fólki en núna þekkir maður varla þetta fólk. 
[...] Konurnar röltu hérna af stað og hoppuðu einhvers staðar inn í kaffi. 
[...] Þetta var alveg, þetta er gjörbreyting þannig sko. Núna er þetta bara 
dautt eins og maður segir. Sérð varla manneskju. 

Dagbjört lýsir þessu einnig þannig að „það eru margir ekki mjög félagslyndir, það er sumt 
fólk sem ég hef aldrei séð.“ Það hefur því verið töluverð breyting á samfélaginu síðustu ár 
eða áratugi. Fólkið er ekki jafn samrýmt og sumir fara lítið sem ekkert út.  
 
Viðmælendur töluðu allir um að það væri litla sem enga atvinnu væri að hafa á staðnum. 
Flestir sækja vinnu inn til Akureyrar en eins og Palli mælti, „meirihlutinn er eins og við, 
ellilífeyrisþegar og öryrkjar“ svo óvíst er að einhverja vanti vinnu. Ef húsnæði upp á 
brekkunni, sem vanalega hefur verið búið í allt árið um kring, hefur farið í söluferli er yfirleitt 
um að ræða að fólk sé að leitast eftir eign til þess að nota sem sumarhús. Lítið sem ekkert er 
um að fólk sé að kaupa sér hús/íbúðir á Hjalteyri til þess að vinna á Akureyri, svo ólíklegt er 
að fólksfjöldi fari hækkandi. Eins og kemur fram í máli Dagbjartar hefur íbúum sem búa og 
starfa á og við Hjalteyri fækkað töluvert: „heimamenn fara að sogast í burtu finnst mér. Það 
er náttúrulega ekki svo margt fólk eftir, unga fólkið hefur farið svolítið í burtu.“  
 
Þegar dregnar eru saman helstu niðurstöður varðandi íbúasamsetningu Hjalteyrar kom í ljós 
að upplifun á ferðamanninum getur verið mismunandi eftir því hvar þú dvelur á Hjalteyri. 
Þeir sem búa í efri byggðinni verða fyrir minna ónæði en þeir sem eru fyrir neðan brekku. 
Þeir sem koma yfir sumartímann eru oft og tíðum að leita eftir kyrrð og er því hætta á að það 
breytist með tímanum. Íbúafjöldinn á Hjalteyri fer fækkandi með árunum og töluverðar 
breytingar hafa verið á samfélaginu seinustu ár eða áratugi. Íbúarnir þekktust allir og voru 
samrýmdari áður fyrr, en í dag eru þarna heimamenn sem fara lítið sem ekkert út. Lítil sem 
engin atvinna er á staðnum en velta viðmælendur þó því fyrir sér hvort einhverja vanti vinnu.   

5.6  Greining á Doxey 
Áreitakvarði Doxey er notaður til þess að flokka heimamenn eftir upplifun þeirra á 
ferðamanninu. Kvarðinn flokkar ánægju heimamanna eftir fjórum stigum. Stigin eru ánægja, 
áhugaleysi, gremja og óvild. Viðmælendur hafa allir verið flokkaðir eftir þessum stigum og 
verður farið í það hér að neðan. Í fyrstu verður farið yfir þá tvo heimamenn sem tengjast 
ferðamanninum ekki á neinn hátt og svo verður teknir fyrir þeir sem umgangast 
ferðamanninn í tengslum við atvinnu sína. 
 
Pálína er stödd á fyrsta stiginu, í ánægju. Hún er jákvæð og finnst aukning ferðamanna vera 
til bóta, en að hennar mati hafi allt verið svo einmanalegt áður fyrr en það hafi breyst með 
komu ferðamannsins. Pálína hefur gaman af því að fara í heita pottinn og tala við ferðamenn. 
Hún upplifir það að aukning á umferð og líf á Eyrinni sé til bóta, en nefnir þó að síðasta 
sumar hafi verið of mikil umferð og of mikið af fólki. Óttast hún að mögulega verði þetta of 
mikið næstu sumur. Pálína er því stödd á fyrsta stiginu eins og er en gæti farið upp í stig tvö 
ef hún upplifir of mikinn fjölda ferðamanna næsta sumar.  

Palli er staddur mitt á milli fyrsta stigs, ánægju, og annars stigs, áhugaleysis. Honum finnst 
þetta vera jákvætt og gaman að sjá fólk en telur að aukningin geti orðið of mikil. Hann 
upplifir of mikinn fjölda yfir sumartímann og óttast hann að sumarhúsaeigendur hætti að 
koma ef þetta verður of mikið.  
 
Bergur er staddur á öðru stigi, áhugaleysi, og færir sig einnig á þriðja stig, gremju. Hann 
finnur fyrir því að ferðamaðurinn sýnir staðnum ekki jafn mikla virðingu og áður fyrr. Tengir 
hann það helst við þá ferðamenn sem koma í stórum hópum. Bergur er farinn að upplifa 
breytingar á hegðun sinni þar sem hann er farinn að hugsa hvar hann gengur þegar hann röltir 
um Eyrina. Þetta gerir hann vegna þess að hann upplifir mikinn fjölda, sérstaklega fyrir utan 
síldarverksmiðjuna þar sem potturinn er. Hann reynir að komast hjá því að ganga þar um, 
sem áður fyrr var hluti af hring sem hann gekk jafnan.  
 
Dagbjört er einnig stödd á öðru stigi, áhugaleysi, og þriðja stigi, gremju. Hún upplifir það 
að fjöldinn sé orðinn of mikill og hún hafi ekki jafn gaman af því að taka á móti 
ferðamanninum. Hún tekur sér þó tíma og talar við þá ferðamenn sem sýna Hjalteyri áhuga 
fyrir það sem staðurinn hefur upp á að bjóða. Þegar hún talar um að hún hafi ekki jafn gaman 
að því að taka á móti ferðamanninum að þá beinir hún því að ferðamönnum í hvalaskoðun, 
stórum hópum. Dagbjört, ásamt fleirum, barðist fyrir því að umferð fyrir framan 
verksmiðjuna væri lokuð yfir sumartímann.  

6   Umræður 
 

Í upphafi þessarar ritgerðar var lögð fram rannsóknarspurning en hún hljóðaði svo:  
Hvernig hefur vaxandi ferðamennska haft áhrif á lífsgæði heimamanna á Hjalteyri ? 
 
Heimamenn virðast nýta sér að minnsta kosti eina af þeim afþreyingum sem eru í boði á 
Hjalteyri. Þetta kemur heim og saman við það sem Dogan (1989) og Liu og Var (1986) segja 
um félagsleg áhrif aukningar ferðamanna, þ.e. að aukning ferðamanna á lítil samfélög geti 
byggt upp fjölbreytilega skemmtun/þjónustu í samfélaginu sem heimamenn njóta einnig 
góðs af. Umræða hefur verið um að fjölga pottunum en viðmælendum fannst aukningin ekki 
mega verða meiri, þá sérstaklega ekki yfir sumartímann.  
 
Viðmælendur fundu fyrir því að mikill munur væri á því hvort að ferðamenn kæmu á eigin 
vegum eða færu í skipulagðar hvalaskoðunarferðir. Þeir sem ferðast á eigin vegum 
heimsækja Hjalteyri til þess að upplifa hvað Hjalteyri hefur upp á að bjóða og sögu staðarins. 
Ferðamenn sem ferðast í pakkaferðunum leggjast verr í viðmælendur og sýna heimamenn 
þeim minni áhuga, þetta er því í samræmi við umfjöllun Cooper o.fl. (2005). Markaðssetning 
á Hjalteyri ætti að einblína á að fá fólk sem hefur áhuga á staðnum, smáferðaþjónustu. Þeir 
sem ferðast í hóp og fara í hvalaskoðunina skilja lítið sem ekkert eftir sig. Þeir koma og um 
leið og hvalaskoðuninni lýkur fara þeir í burtu.  Norðursigling má þó eiga það að þeir vilja  
vel og bjóða heimamönnum upp á að koma frítt í hvalaskoðun.  
 
Á síðastliðnum árum hefur verið umræða um það að húsnæði á Hjalteyri sé leigt undir 
Airbnb. Viðmælendur eru hræddir um að í kjölfarið muni Hjalteyri verða að draugabæ og að 
enginn muni búa þar allt árið um kring.  
 
Samkvæmt Schalock (1996) og Deery o.fl., (2011) felast lífsgæði m.a. í því að fólk fái að 
segja sína skoðun á hlutunum. Viðmælendur eru allir sammála um það að lítið sem ekkert 
sé hlustað á heimamenn þegar kemur að því að taka ákvarðanir á Hjalteyri. Ef sveitastjórn 
ákveður að gera eitthvað þá er það gert án þess að tala við heimamenn. Viðmælendur voru 
einna ósáttastir við það að Norðursigling sem sér um hvalaskoðunina fái gerðar breytingar 
sem samsvari ekki stílnum á Hjalteyri, þeir vilja halda byggðarmyndinni. Reglur eru til um 
það hvernig heimamenn megi gera upp hús sín og því ósanngjarnt að þeirra mati að reglur 
séu ekki þær sömu fyrir Norðursiglingu. Ef þeir fengju að segja sína skoðun og taka þátt í 
skipulagi ferðaþjónustunnar er líklegra að þeir verði jákvæðir gagnvart aukningu 
ferðamanna á Hjalteyri (Knop, 1987).   
 
Á síðastliðnum árum hafa verið miklar breytingar og uppbygging á Hjalteyri. Sumar af þeim 
breytingum hafa gerst í kjölfar aukningu ferðamanna. Viðmælendur tala um að meiri vilji sé 
fyrir því að hafa allt snyrtilegt og fínt. Umhverfisleg og menningarleg áhrif 
ferðaþjónustunnar samkvæmt Kim o.fl., (2013) og Yu o.fl., (2016) segja að ferðaþjónustan 
geti hjálpað til við að opna augu heimamanna fyrir því að varðveita umhverfið með viðhaldi 
innviða. Heimamenn verða einnig meðvitaðri um arfleifð og menningu staðarins.  

Viðmælendur segja að það sé munur á milli þess hvort heimamenn verði varir við ágang 
ferðamanna eftir því hvort að þeir búi niðri á eyrinni eða uppi í brekkunni. Flest öll 
sumarhúsin eru neðar í brekkunni og getur því verið að sumarhúsaeigendur upplifi aukningu 
ferðamanna á mun verri hátt en þeir sem búa ofar í brekkunni. Sumarhúsaeigendur er að leita 
eftir kyrrðinni sem Hjalteyri hefur upp á að bjóða og að komast burt frá öngþveiti 
borgarinnar. Hætta er á að sumarhúsaeigendur hætti að eyða löngum tíma í fríi á eyrinni ef 
aukning ferðamanna á svæðið fer yfir þolmörk.  
 
Íbúafjöldi á Hjalteyri hefur hrunið síðustu ár. Þrátt fyrir að ákveðinn fjöldi sé skráður með 
lögheimili á Hjalteyri þá segja viðmælendur að það séu mun færri sem hafi þar fasta búsetu. 
Rannsakandi furðar sig á því að það séu ekki fleiri sem kaupa sér hús á Hjalteyri og vinni á 
Akureyri þar sem íbúðarverð á Hjalteyri er lágt og stutt að keyra á milli. Flestir sem kaupa 
hús á Hjalteyri hugsa það sem sumarhús og eru því viðmælendur hræddir um að Hjalteyri 
endi sem sumarhúsabyggð.  
 
Litla sem enga atvinnu er að hafa á Hjalteyri, viðmælendur segja að stór hluti íbúa séu annað 
hvort öryrkjar eða ellilífeyrisþegar og því mögulega enginn í atvinnuleit. Aukning 
ferðamanna á Hjalteyri hefur því ekki aukið atvinnu á staðnum. Samkvæmt Yu, Cole & 
Chancellor (2016) segja þeir að efnahagsleg áhrif aukningar ferðamanna sé m.a. atvinna. 
Það hefur þó ekki gerst á Hjalteyri, en gæti mögulega gerst á komandi árum ef aukningin 
verður meiri.  
 
Samkvæmt félagslegu samskiptakenningunni (e. social exchange theory) eru heimamenn 
líklegri til þess að styðja ferðaþjónustu og taka þátt í henni ef þeir finna að þeir hagnist beint 
eða óbeint af henni (Woo, Kim & Usyal, 2014). Þar sem lítil atvinna er á Hjalteyri og 
utanaðkomandi aðilar reka hvalaskoðunarfyrirtækið og kaffihúsið er lítið sem ekkert sem 
skilar sér til samfélagsins. Þeir ferðamenn sem ferðist á eigin vegum og flokkist undir þessa 
smáferðaþjónustu eru líklegri til þess að fara á listasýningarnar eða kaupa muni í 
verksmiðjunni og eru það einkum þeir sem viðmælendur eru jákvæðir gagnvart.  
 
Þegar rannsókn hófst taldi rannsakandi að munur yrði á milli þessara tveggja hópa, þ.e. þeirra 
sem tengist ferðaþjónustunni og þeirra sem gera það ekki. Rannsakanda fannst líklegt að þeir 
sem gætu mögulega grætt á henni séu jákvæðari en þeir sem gera það ekki eins og Deery, 
Jago & Fredline (2011) héldu fram. Það var þó ekki tenging þar á milli, frekar eru þeir sem 
umgangast ferðamennina og geta mögulega grætt á þeim neikvæðari en þau sem eru annað 
hvort ellilífeyrisþegar eða með atvinnu á Akureyri.  

7   Lokaorð  
Með þessari rannsókn hefur talsvert af nýrri þekkingu orðið til um viðfangsefnið þar sem 
hingað til hafa engar rannsóknir verið gerðar á Hjalteyri.  
 
Þess má þó geta að einungis voru tekin viðtöl við fjóra einstaklinga og því ekki hægt að segja 
til um að niðurstöður rannsóknarinnar endurspegli upplifun allra heimamanna á Hjalteyri. 
Fjöldi viðmælanda hefði mátt vera fleiri til þess að fá enn betri sýn á viðhorfi heimamanna 
og upplifun þeirra á aukningu ferðamanna á svæðið.  
 
Helsta niðurstaða rannsóknarinnar var að viðmælendur vilja einblína á smáferðaþjónustu. 
Fjöldaferðamennska eins og viðgengst í hvalaskoðuninni er eitthvað sem viðmælendur vilja 
halda í skefjum. Þeir ferðamenn skilji lítið sem ekkert eftir sig og eru ekki að heimsækja 
Hjalteyri til þess að heyra sögu staðarins eða skoða hvað Eyrin hefur upp á að bjóða.  
 
Hjalteyri er þó snyrtilegri og meiri vilji til þess að halda öllu við með uppbyggingu og 
varðveislu innviða eftir aukningu ferðamanna á staðinn. Í kjölfar aukningar ferðamanna á 
Hjalteyri hefur aukin þjónusta eins og potturinn og kaffihúsið verið þjónusta sem heimamenn 
geta nýtt sér. Meira mannlíf er á staðnum en mikilvægt er að koma upp skipulagi og takmarka 
umgang ferðamanna og koma þannig í veg fyrir að fjöldinn verði of mikill. Heimamenn telja 
sig fá lítið sem ekkert að taka þátt í skipulagi ferðaþjónustunnar og telur rannsakandi að ef 
hlustað væri á heimamenn, þá yrðu heimamenn mun jákvæðari gagnvart uppgangi 
ferðaþjónustunnar á Hjalteyri.  
 
Í kjölfar rannsóknarinnar kviknaði hugmynd um aðra rannsókn sem gagnlegt væri að gera 
til þess að skoða þetta betur. Í rannsókninni kom fram að munur gæti legið á milli þess 
hvernig fólk upplifi aukninguna eftir því hvort að fólk eigi sumarhús niðri á eyrinni eða búi 
uppi í brekkunni. Væri því gagnlegt að gera rannsókn þar sem tekin væru viðtöl við 
sumarhúsaeigendur og bornar saman niðurstöður við þessa rannsókn. Erfitt getur þó reynst 
að mæla lífsgæða heimamanna þar sem hver og einn upplifir hlutina mismunandi.  

